
Este relatorio presentará un proxecto de doutoramento que vén encher un baleiro no estudo 

de comunidades minorizadas e cun legado histórico de emigración que se asentan en países 

hexemónicos por razóns económicas, en espazos urbanos de superdiversidade (Vertovec 

2007 and 2009, Blommaert et al. 2016), e establecen certas dinámicas lingüísticas, culturais e 

de identidade. 

Consistente nun estudo etnográfico multi-local (Marcus 1995) de sociolingüística crítica 

(Heller et al. 2018) e focalizado na nova diáspora galega de Londres como estudo de caso, o 

proxecto incorporará entrevistas en profundidade, observación participante, exame de 

artefactos simbólicos, grupos de discusión e a análise do discurso na rede (Androutsopoulos 

& Beißwenger 2008). 

As principais liñas de pescuda son: primeiro, explorar como a “gobernamentalidade” 

(Foucault 1991) dos espazos institucionais diaspóricos ten forxado un entendemento 

tradicional da lingua, cultura e identidade galegas que desencaixa coas novas xeracións de 

migrantes e as motivacións destas para estableceren iniciativas de base que (re)constrúen o 

imaxinario social da diáspora galega; segundo, analizar as ideoloxías da autenticidade e 

anonimato (Woolard 2005) e a lingua como poder simbólico (Bourdieu 1991) para investigar 

a comunicación interxeracional entre migrantes, a súa mobilización de recursos e repertorios 

lingüísticos así como tamén determinar a valorización que o galego ten adquirido no contexto 

diaspórico; e finalmente, estudar as mudas lingüísticas (Pujolar e Puigdevall 2015) e o rol das 

emocións (Walsh 2017) no afloramento de neofalantes na diáspora, a relación destas mudas 



cun rexurdir identitario e o rol que este neofalantismo (O'Rourke e Ramallo 2015) xoga no 

activismo lingüístico e cultural galego de Londres.  

